
 

 

A Coruña, 3 de xullo de 2026 
 
 

Ambas as entidades desenvolverán iniciativas conxuntas de promoción de hábitos 
saudables, prevención e divulgación 

 

HM Hospitales convértese no provedor médico 

oficial do RC Deportivo ata 2028 
 

 O director médico de HM Hospitales en Galicia, o Dr. Pablo Asensio, e o conselleiro do 
RC Deportivo, Carlos Ballesta, foron os encargados de rubricar esta colaboración 

 A firma deste acordo, con vixencia ata 2028, supón retomar unha colaboración que xa 
existiu hai anos entre ambas as entidades e que lles permitirá sumar capacidades e 
traballar conxuntamente en favor da saúde, o deporte e a sociedade galega 

HM Hospitales e o RC Deportivo asinaron un acordo de colaboración que unirá a 
ambas as entidades ata o ano 2028. Esta alianza converte ao Grupo HM Hospitales 
no provedor médico oficial do club branquiazul e reforza o compromiso de ambas 
as institucións coa saúde, o deporte e o benestar da sociedade galega. 

O acordo foi rubricado, nun acto celebrado no Estadio ABANCA-RIAZOR, polo 
director médico de HM Hospitales en Galicia, o Dr. Pablo Asensio, e o conselleiro 
do RC Deportivo, Carlos Ballesta, marcando deste xeito o inicio dunha colaboración 
estratéxica que permitirá ao club contar co respaldo do Hospital HM Modelo, un 
centro sanitario de referencia, que poñerá ao dispor do RC Deportivo o seu equipo 
de profesionais, tecnoloxía diagnóstica e servizos asistenciais para contribuír ao 
coidado da saúde e ao seguimento médico dos xogadores e xogadoras da 
entidade. 

Ademais, ambas as organizacións traballarán de xeito conxunto en iniciativas 
orientadas á sensibilización e promoción de hábitos de vida saudables, a 
prevención e a divulgación de mensaxes relacionadas coa saúde e o deporte, 
reforzando así o seu compromiso coa comunidade. 

"Este acordo reflicte a aposta de HM Hospitales polo deporte como ferramenta de 
promoción da saúde e polo apoio a institucións que representan valores como o 
esforzo, a dedicación e a superación. Ademais, une a dúas entidades históricas da 
Coruña comprometidas co benestar e o desenvolvemento da súa contorna", 
destaca o Dr. Pablo Asensio. 

 



 

 

Pola súa banda, o RC Deportivo valorou de xeito positivo a incorporación de HM                      
Hospitales como aliado estratéxico, subliñando a importancia de contar co respaldo 
dunha institución sanitaria de prestixio para acompañar o desenvolvemento dos 
seus proxectos deportivos. 

A firma deste acordo, con vixencia ata 2028, supón retomar unha colaboración que 
xa existiu hai anos entre ambas as entidades e que lles permitirá sumar 
capacidades e traballar conxuntamente en favor da saúde, o deporte e a sociedade 
galega. 

A alianza co RC Deportivo reforza o compromiso de HM Hospitales co deporte 
galego e súmase ás colaboracións que xa mantén co Monbus Obradoiro e a SD 
Compostela. Alén destas colaboracións con equipos galegos, HM Hospitales é 
actualmente o patrocinador oficial da Federación Española de Baloncesto, o 
Unicaja de Málaga, a Cultural e Deportiva Leonesa e o equipo Hydra-HM Hospitales 
de vela que compite cada ano na Copa do Rey. 

 


